Nafarroako Parlamentuko Mahaiak, 2014ko azaroaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita langile nahikoz hornitzera kontsulta espezializatuak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko azaroaren 10ean

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeko eledun Roberto Jiménez Allik, Legebiltzarreko Erregelamenduan ezarritakoaren babesean, honako mozio hau aurkeztu du, batzordean eztabaidatu eta bozkatzeko. Mozioaren bidez, Nafarroako Gobernua premiatzen da Vianako Printzea eraikineko kontsulta espezializatuetako langile-gabezia azter dezan, sendagile profesionalei laguntzearren gaixoei zerbitzurik onena ematen.

Socialistas de Navarra taldeak detektatu duenez, Vianako Printzea eraikinean –zehazki, pediatriako kontsultetan– langile-gabeziak behartzen du erizaintzako laguntzaileek aldi berean jardun dezaten elkarren aldameneko kontsulta ezberdinetan; horrek zenbait ondorio negatibo dakar kontsultek behar bezala funtzionatzeko, gure ustez ahal den ondoen gainditu beharrekoak.

Gure ustez, langile-gabezia horiek –antza denez, aurrekontu faltagatik justifikatuak– haserrea sortzen ari dira profesionalen artean, gero eta zailtasun handiagoak dituztelako gaixoei behar bezalako zerbitzua emateko; izan ere, medikuek sarritan eman behar izaten dizkiete gaixoei berez erizaintzako laguntzaileenak diren zerbitzuak, horiek une horretan aldameneko kontsultan daudelako, beste beharrizan batzuei erantzuten.

Halatan, garbi dago medikuaren haserreari laguntzailearen beraren haserrea gehitu behar zaiola, zeren laguntzaileak garbi ikusten baitu ezin dituela bete, gustatuko litzaiokeen profesionaltasunarekin, lehen erizaintzako ez profesional batek baizik eta bik betetzen zituzten funtzioak.

Horrek guztiak ezinbestean eragiten du eraginkortasunik eza, azkenean gaixoak ordaintzen duena, bai atzerapenak gertatzen direlako gaixoa artatzean, bai atzerapenak gertatzen direlako txostenak egitean, bai itxarote-zerrendak handitzen direlako; edo akatsak gertatzen direlako, zeinen ondorioz berriro itzuli behar izaten baitira kontsultetara –zenbait kasutan, hilabeteak itxaroten egon ondoren egindako kontsultetara–, profesionalak ezin izan duenean lehen bisitatik ondorio argirik atera, kontsulta presaz egiteagatik edo kontsultak gaizki funtzionatzeagatik.

Gauzak horrela, Socialistas de Navarra taldearen ustez, nahitaez bilatu behar da konponbide bat, ordena galdua berrezartzea edo lehengo egoerara itzultzea ahalbidetuko duena, non kontsulta bakoitza sendagileak eta erizaintzako bere laguntzaileak egiten zuten, konbentzituta baikaude horrek ekarriko duela kontsultak hobeto egitea, profesionalak pozago egotea eta, azken batean, haiek motibazio handiagoa edukitzea bere lanean, herritarrei zerbitzu hobea ematea ekarriko baitu.

Horregatik guztiagatik, Socialistas de Navarra parlamentu-taldeak honako erabaki proposamen hau aurkeztu dio Nafarroako Parlamentuko Osasun Batzordeari:

Nafarroako Parlamentuak Nafarroako Gobernua premiatzen du Osasun Departamentuaren bidez behar adina langilez (medikuak eta erizaintzako laguntzaileak) horni ditzan kontsulta espezializatuak –zehazki, pediatriakoak–, ziurtatzearren kontsulta horiek hobeki funtzionatzea, zerbitzu medikoa hobea izatea eta profesionalak pozago egotea, zerbitzuaren kalitatea hobetzea ekarriko duena, aldi berean.

